
     గ్లాని యొనర్పఁ జూచిరి శిఖాచయముల్ జగదండదాహదీ

     క్షానటదుగ్రనేత్రరుచికల్పములై పొదివెన్ దిగంతముల్.235

వ. అంతయు నెఱింగి శతమన్యుండు శతసహస్రసంఖ్యలజలధరంబుల సత్వరంబుగాఁ

     బనుప నవి యవిరళోద్ధతధారావర్షమున నమ్మాయాదహను నుపహతుం జేసి య

     ద్దేవునకుఁ బుష్పవృష్టిప్లావనం బొనర్చి చనియె నివ్విధంబున.
236

క. తమకపటపుఁజేఁతలు మో, ఘములై చెడుటయును భీతికంపితమతులై

     యమరద్రోహులు నిజవిభు, నమేయబలుఁ జేరి యొదిఁగి రచ్చట నచటన్.
237

వ. ఆసమయంబున నపర్వరాహుగ్రహదిగ్దాహలోహితవర్షనిర్ఘాతపాతంబులు లోనైన

     యుత్పాతంబులు దైతేయాన్వయవినాశపిశునంబు లై తోఁచె నవ్విధం బుప

     లక్షించి హృదయక్షోభంబునఁ గోపంబు రెట్టింప బెట్టిదం బగురభసంబున గడంగి

     దితిసూనుండు.
238

సీ. కులపర్వతంబులు కుదురులు గదలి సంధులు నాసి తటములు దునిసి పడఁగ

     జలరాసు లేడునుం గలఁగుండుగొని యెడ గడ్డలపై దొరగడలుదొడర

     దిక్కూలములు గూలి దిగ్గజంబులు గట్టుఁబట్టులు విడిచి విభ్రాంతిఁ దూల

     దర్వీకరాధిపుతలలచుట్టలు వీడి పడఁగ లొండొంటితోఁ దొడరి మ్రొగ్గ

తే. నాదికూర్మంబునకు భీతి యగ్గలింప, సప్తపాతాళములు దిగజాఱి యడగ

     నూర్ధ్వభువనంబు లుత్కంప మొంద నుర్వి, రెండుచెఱుఁగులఁ బట్టి యొండొండ యాఁచె.
239

వ. అట్టి రౌద్రంబునకుఁ దల్లడిల్లి త్రిదివనివాసు లందఱు మునిబృందసమేతంబుగా

     జీమూతమార్గంబున నిలిచి యద్దేవుం బ్రస్తుతించి దేవా యీదుష్టదైత్యుం డత్యంత

     విప్లవంబునకుఁ దొడంగెఁ జరాచరభూతంబు లుపఘాతంబు నొందుచున్న వింకఁ

     దడవుగా వినోదింపవలవదు. వీనిం బొరిగొని వీనియంతటివారైన దానవుల

     నిందఱ బారిసమరి సంప్రాప్తవిజయలక్ష్మీసమాగమసౌఖ్యుండ వై సురముఖ్యులం

     గావుము జీవలోకంబునకు సుస్థితి గావింపుము.
240

క. అసురాంతకరణములు స, ర్వసురాభయవితరణములు భవద్భాహులకున్

     వసమగుఁగాక కలఁడె యెం, దు సమర్థుఁడు వేఱయొకఁడు దురితధ్వంసీ.
241

క. శతమఖుఁ జెప్పదు చెప్పదు, శతధృతిఁ జెప్పదు విముగ్ధశశిధరు భువన

     స్థితికి నభూతో నభవి, ష్యతి యని శ్రుతి నిన్న కాదె యచ్యుత! పొగడున్.
242

వ. అని ప్రశంసించు నెలుంగు లాకర్ణించి యాకర్ణాంతవదనకుహరుం డై యట్ట

     హాసంబు సేసి యాసింహాకారవీరుండు.
243

సీ. దౌడ లొండొంటితోఁ దాటించి సెలవుల జిహ్వయార్చుచు నగ్నిశిఖలు సెదరఁ

     బెలుచఁ గర్ణంబులు బిగియించి ముడివడుబొమ్మతో నుదుటఁ బెంజెమట యొలుకఁ

     గనలుకన్నులు ద్రిప్పుకొనఁగఁ బింగచ్ఛాయ నెఱయఁ దారకములు నిప్పు లుమియ

